CYMDEITHAS Y SAINT
-
gan Catrin Roberts
Cefndir Beiblaidd: Actau 2:42-47

Cymeriadau: Gŵr: a Gwraig, Llais

(y gŵr yn eistedd yn darllen, y wraig yn edrych drwy ffenestr)

Gwraig:
Maen nhw wrthi eto heno.

Gŵr:
Pwy, cariad?

Gwraig:
Drws nesaf.

Gŵr:
Yn gwneud beth, cariad?

Gwraig:
Wn i ddim. Dyna ydy’r pwynt!


Y cwbl wn i ydy bod y ddau wedi mynd yn ffrindiau mawr hefo Mair a’r mab yna sydd ganddi hi, Ioan Marc, a rhyw bobl eraill. Ac maen nhw naill ai’n mynd i dŷ Mair, neu mae hi a’r bobl eraill yna yn dod drws nesa atyn nhw.  Mae yna fwy yma heno na’r wythnos diwethaf.

Gŵr:
Neis iawn, cariad,

Gwraig:
Neis iawn?! Ond beth sy’n mynd ymlaen yna, dyna hoffwn i wybod.  Dydw i ddim am weld y stryd yma’n cael enw drwg, a gwerth y tŷ yn disgyn.  Mae’n stryd ni wedi bod yn ardal reit select ar hyd y blynyddoedd. 

Gŵr:
Dim ond cael swper gyda’i gilydd maen nhw.

Gwraig:
Na, mae mwy na hynny’n digwydd.  Maen nhw’n canu emynau yn uchel a....

Gŵr:
Wel, mae canu emynau yn well na’r hen ganu modern yna sy’n byddaru clustiau rhywun!

Gwraig:
Ac maen nhw’n siarad byth a beunydd am y dyn Iesu yna. Ti’n cofio? Cafodd ei groeshoelio ychydig fisoedd yn ôl. Maen nhw’n siarad fel petai o’n fyw!

Gŵr:
Sut gwyddost ti?

Gwraig:
Yh?!  Oh!  ....Yn!....(ymddangos yn flustered)

Gŵr:
Wyt ti wedi bod yn clustfeinio?

Gwraig:
Na, na. Un o’r dynion oedd yn siarad yn uchel wrth y ffenestr yr wythnos diwethaf.

Gŵr:
Wel, rwyt ti’n iawn, am unwaith.  Maen nhw  yn siarad am Iesu o Nasareth.

Gwraig:
Sut gwyddost ti?

Gŵr:
Dw i wedi cael gair hefo Jonathan, ac mae’n dweud eu bod nhw’n cyfarfod i addoli, i weddïo, ac i gofio am Iesu – yr hyn wnaeth o, beth ddywedodd o, ac am beth ddigwyddodd adeg y Pasg.

Gwraig:
Ei ladd, ti’n feddwl.

Gŵr:
Mae Jonathan yn hollol sicr mai Mab Duw ydy Iesu, a’i fod wedi atgyfodi. Roeddwn i wedi clywed sibrwd am fedd gwag ers tro.

Gwraig:
Twt lol.  Mae hynny’n amhosib. Roedd y Rhufeiniaid wedi gosod gard  mawr wrth y bedd.  

Gŵr:
Wel, mae llawer o bethau amhosib yn digwydd y dyddiau yma.

Gwraig:
Beth wyt ti’n feddwl?

Gŵr:
Cafodd cefnder Jonathan ei iacháu yr wythnos o’r blaen.

Gwraig:
Cefnder Jonathan?  Reuben?  Ond mae Reuben ar ei wely angau.

Gŵr:
Roedd Reuben ar ei wely angau, ond  mae  wedi gwella erbyn hyn. Wedi gwella’n sydyn ar ôl i griw “drws nesa” weddïo drosto, meddai Jonathan.  A rhaid i mi ddweud, mae Jonathan ei hun wedi newid ers iddo ddechrau dilyn yr Iesu yna.  Mae’n glên, mae  wedi stopio cwyno am bopeth. Ac echdoe, dyma fo’n rhoi torth o fara i Shadrach.

Gwraig:
Beth?  Rhoi torth? Am ddim?

Gŵr:
Ia – am ddim.

(saib. Gwraig yn ymddangos yn feddylgar)

Gwraig:
Wyt ti’n......? (stopio)

Gŵr:
Ydw i’n beth....?

Gwraig:
Na, dim byd.  (saib eto)


Wyt ti’n meddwl......? (stopio eto)

Gŵr:
Ie, cariad?

Gwraig:
Wyt ti’n meddwl y dylen ni fynd drws nesaf – jyst i weld beth sy’n digwydd yno, a beth sy ganddyn nhw i’w ddweud am yr Iesu yna? Rhag ofn bod yna wirionedd yn yr hyn mae nhw’n ei ddweud?

Gŵr: 

(yn meddwl am funud, yna yn rhoi ei bapur i lawr, ac yn codi)

Wn i ddim beth fydd gan arweinydd y synagog i’w ddweud, ond.......ia, beth am i ni fynd.  Efallai y byddwn ni hefyd yn bobl mwy clên ar ôl i ni glywed mwy am yr Iesu yma.  Tyrd!

Gwraig: 
Beth? Rŵan?

Gŵr: 

Ie. Taro’r haearn tra mae’n boeth!

EXIT y ddau

LLAIS: 
 Roedd mwy a mwy o bobl yn ymuno â nhw, ac yn cael eu hachub gan Dduw, bob dydd 

